
Espte. Zkia.: 2008H0290004

Bizitegirako hiri lurzoruko hainbat eremutako lokaletan hirugarren sektoreko erabileratik etxebizitza erabilerara aldatzeko jardunak arautzen dituen ordenantzaren berrikuspena onartzea.
Iragarkia

Udalbatzak, xxxx eginiko Osoko Bilkuran, onartu zuen “Bizitegirako hiri lurzoruko hainbat eremu finkatutan kokaturiko lokaletan hirugarren sektoreko erabilera etxebizitza erabilerara aldatzeko jardunak Arautzen dituen Ordenantza ” 

ARRAZOIEN AZALPENA

I

Lezoko Udalak indarrean dauka Bizitegirako hiri lurzoruko hainbat eremu finkatutan kokaturiko lokaletan hirugarren sektoreko erabilera etxebizitza erabilerara aldatzeko jardunak Arautzen dituen Ordenantza. Ordenantza hori 2003ko apirilaren 11n eginiko Osoko Bilkuran onartu zuen Udalbatzak, eta 2003ko urriaren 10eko Gipuzkoako Aldizkari Ofizialean eman zen argitara. Ordenantza horren indarraldian jardun ugari egin dira, haren babesean, lokaletan hirugarren sektoreko erabilera etxebizitza erabilerara aldatzeko.

Ordenantza hori onartu zenetik lege aldaketa ugari gertatu badira ere, oraindik indarrean diraute berau onartzeko oinarritzat hartu ziren arrazoiek. Hala bada, honako hau adierazten da ekainaren 30eko Lurzoru eta Hirigintzari buruzko 2/2006 Legearen arrazoien azalpenean: «Etxebizitzen prezio handiek eta herrialdeko lurzoruaren eskasia kronikoak inoiz baino beharrezkoago egiten dute etxebizitza babestuaren bolumen handia sustatzeko lana. Izan ere, biztanle askoren, eta batez ere gazte jendearen erosteko ahalmena ikusirik, etxebizitza babestua da prezioari begira herritar horien aukeretara egokitzen den bakarra. Gizarte ikuspegia duen etxebizitza politika aurrera eraman behar bada, etxebizitza babestuaren eskaintza hori nabarmen handitu behar da, inolaz ere. Egoera horren aurrean, botere publikoek beharrezko neurriak hartu behar dituzte pertsona orok duen etxebizitza duina izateko eskubidea gauzatzeko.
  

Bestalde, ikusi da eraikitako ondare handia dagoela udalerriko bizitegi esparru finkatu batzuetan, zehatzago adierazteko, eraikinetako beheko eta arteko solairuetan; hirugarren sektoreko erabilerarako aurreikusita zeuden, baina, merkatuaren egungo egoera dela eta, ez dago inolako jarduerarik bertan, eta ez zaie inolako etekinik ateratzen. Horrenbestez, eraikuntzako aktibo horiek alferrik galduta daude, eta, gainera, hiri paisaia itsustu egiten dute gehienetan.

Hori dela eta, prozedura arautu eta kontrolatuaren bidez, hainbat lokalen egoera alda daiteke, etxebizitza erabilera emanez, aldaketa horrek etxebizitza kopurua handitzeko aukera emango bailuke, lur berria erabili behar izan gabe. Kontua izango litzateke, errealitateari ahalik eta modu egokienean erantzuteko, jada finkaturiko ondare eraikian ezarri beharreko erabilerak arrazionalizatzea. Modu horretan, irtenbide handiagoa emango litzaieke alferrik dauden eta jada eraikitako eraikinen barnean espazioak hartzen dituzten lokal horiei.

Orain bultzatuko diren jardun horiei esker, handitu egingo da etxebizitza kopurua, eta, horregatik, ordenantza honetan alderdi hori kontuan hartu da, etxebizitzen eta espazio libreen sistemaren arteko lotura gorde ahal izateko.

Hori dela eta, jardun bakoitzaren sustatzaileak halako diru ekarpen bat egin beharko dio Udalari, eta ekarpen horiek espazio libreen sistemari gehitzeko jabari publikoko lurzorua osatzeko erabiliko dira.

Nolanahi ere, udalaren irizpide orokorra da etxebizitza berrirako sarbidea kontuan hartu eta gauzatzea jardun bakoitzean. Proposaturiko helburuak betetzeko desbideratze handiak egin behar izango balira soilik baimendu ahal izango litzateke, salbuespen gisa, etxebizitzaren ingurua ez egokitzea; kasu horietan, aldaketa haren barnean egiten dela ulertuko baita.

Bide horrek, nolabait ere, Udalerriko etxebizitza eskaintza eza arintzen lagunduko badu ere, Udalak ziurtatu egin beharko du, batik bat, sorturiko etxebizitzek erabilera hori izateko gaur egun eskatzen diren baldintza guztiak (higiene, bizigarritasun, erabilera bateragarritasun baldintzak...) bete ditzaten. Horregatik, banan-banan aztertu beharko dira erabilera aldatzeko eskaerak, haien inguruko iritzi teknikoa emango da, eta baimenduko dira edo ez dira –arrazoiak emanda beti ere–, proposaturikoa bezalako erabilera izateko egokiak diren ala ez kontuan harturik.

II

2003ko apirilaren 11n onarturiko ordenantzaren arrazoien azalpenaren IV. atalean, prezio tasatu batez lehentasunez erosteko eta atzera eskuratzeko eskubidea jasotzen zen Lezoko Udalaren alde etxebizitza bihurtuko diren lokal horiei dagokienez, erabilera aldaketaren eskatzaileekin zeregin horretarako sinaturiko hitzarmenen bidez. Neurri hori hartu zen, hain zuzen ere, udalaren espekulazio jardunik ez gertatzeko helburua betetzearren, ordenantza honen xedearen guztiz aurka baitaude jardun horiek; izan ere, egoerarik txarrenean dauden biztanle sektoreei etxebizitza bat izan dezaten erraztasunak ematea da azken xedea.

Ordenantza hori indarrean egonik, lurzoru eta hirigintzari buruzko 2/2006 Legea onartu da. Lege horren berrikuntzetako bat udal etxebizitza tasatuen aurreikuspena da, hain zuzen ere, etxebizitza babestuen modalitate berri gisa, eta Udalei dagokie etxebizitza horiek arautzeko lana. 

Halatan, Lezoko Udal Etxebizitza Tasatuak Arautzen dituen Udal Ordenantzan berariaz adierazten da erregimen bereziko udal etxebizitza tasatuen barnean egongo direla lokalak etxebizitza bihurtzeko jardueretatik etorritako etxebizitzak.

III

Era berean, ordenantza hori indarrean egon den bitartean, eskarmentua hartu da haren punturik gatazkatsuenen inguruan, batez ere, babes ofizialeko etxebizitzen diseinurako araudira jotzen duelako lokalek etxebizitza bihurtu ahal izateko bete behar dituzten eraikuntza baldintzei dagokienez. 

Berrikuspen honen bidez, gutxieneko bizigarritasun eskakizunetara egokitu nahi da ordenantza hori, babes ofizialeko etxebizitzetarako araudiaren alderdi batzuk malgutuz. 

IV

Bestalde, indarrean dagoen ordenantzan jaso diren lege izaerako hainbat adierazpen gainditu egin dituzte aipaturiko legedi horretan eginiko aldaketa batzuek.

Aurreikuspen berri horiek direla eta, ia osorik berrikusi behar da ordenantza hori legearen aurreikuspen berrietara egokitu ahal izateko.

1. Artikulua.  Xedea.

Bizitegirako hiri lurzoruko hainbat esparrutan dauden lokaletan hirugarren sektoreko erabilera etxebizitza erabilerara aldatzeko jardunak arautzea da Ordenantza honen xedea.

2. Artikulua.  Aplikazio esparrua.

Alde Zaharra, Hirigunea, Hirigunearen Kanpoaldea, 3. eta 5. Poligonoak eta 2. Sektorea esparruei dagokien plangintza arau subsidiarioen aldaketa puntualaren planoan Zehaztutakoa da ordenantza honen aplikazio esparrua.

Kasu zehatz batzuetan, gainera, plangintzetan hirugarren sektoreko erabileretarako ezartzen diren beste solairu batzuetan ere aldatu ahal izango da erabilera. Berariaz debekaturik dago ordenantza hau sotoko solairuetan aplikatzea.

Ondorio horietarako, beheko solairutzat hartuko da sarbidea bide publikotik edo espazio libreetatik zuzenean duena, haren zoruaren %50 baino gehiago sarbidearen mailan dagoenean edo maila hori baino 1,20 metro gorago edo 0,80 metro beherago dagoenean.

Ordenantza honen aplikazio esparrutik kanpo geratuko dira, eta, horrenbestez, ez dute etxebizitza bilakatzeko aukerarik izango honako hauek:

a)    Jatorriz soto izaera duten lokalek.

b)   Erdisoto izaera duten lokalek. Halakotzat hartuko dira beheko solairua baino beherago daudenak, haien zorua bide publikotik edo espazio libreetatik baino 0,80 metro beherago dagoenean haien perimetroaren %50 baino gehiagoan, eta fatxadaren altuera 1,20 metro baino handiagoa denean haien perimetroaren %40 baino gehiagoan. Nolanahi ere, kasu bakoitzean aztertu beharko da puntu hau.

3. Artikulua.  Bizigarritasun baldintzak.

Ez da aireztatze-baorik onartuko eremu arkupedunetara ematen duten fatxadetan, haien altuera librea 3 metro baino txikiagoa denean.

Erabilera aldaketa onartu ahal izateko, ondoren zehazten diren bizigarritasun baldintza hauek bete beharko ditu edo betetzeko gai izan behar du lokalak:

3.1.    Aplikazio esparrua:

Bizigarritasun baldintza hauek aplikatuko dira jatorriz etxebizitza erabilera ez duten eta izaera hori eskuratu nahi duten lokalen egokitzapenean, eta salbuespen gisa lehen aipaturiko alderdi horietakoren bat ez betetzea onartuko da, behar bezala justifikaturiko arrazoiak daudenean.

3.2. Azalera erabilgarria eta gutxieneko etxebizitza programa:

Gutxieneko etxebizitzatzat hartuko da sukaldea, egongela-jangela, logela bikoitz bat, bainugela osoa eta arropa zabaltzeko tokia duena. Sukaldea eta egongela-jangela egongela-jangela-sukaldea deituriko areto bakar batean egon ahal izango dira. Egongelatzat hartuko da normalean egoteko erabiltzen den gela, logela ez dena, lo egiteko erabili badaiteke ere.

Gainera, 3 edo logela gehiagoko etxebizitzetan bi komun izango dira gutxienez, horietako bat bainugela osoa.

Etxebizitzen gutxieneko azalera erabilgarria ez de 40 m2 baino txikiagoa izango.

 3.3. Azalera baldintzak eta etxebizitzak osatzen dituzten gelen gutxieneko zabalera:

a) Etxebizitza guztietan, Egongelaren (E), Jangelaren (J) eta Sukaldearen (S) gutxieneko azalera erabilgarriak logela kopuruaren arabera ezarriko dira, gela bakoitzak erabilera bat edo gehiago dituen kontuan harturik, honako koadro honi jarraiki:

	Logela kop.
	E-J-S (m2)
	E-J (m2)
	S (m2)

	1
	18
	14
	7

	2
	20
	16
	8

	3
	22
	18
	9

	4
	24
	20
	10

	5 edo gehiago
	26
	22
	12


Bi logela baino gehiagoko etxebizitzetan, EJS gela bakarra izan daiteke, baldin eta gela horiek bakarka hartuta, bakoitzak aireztapen eta argiztapen osagarria baditu kanpoaldetik eta bereiz.

Gelaren perimetroaren barnealdean gutxienez 3 metro diametroko zirkulua egiteko modukoa izango da egongela edo egongela-jangela-sukaldea, eta gutxienez 1,60 metrokoa egiteko modukoa, berriz, sukaldea.  

b) Logelen gutxieneko azalera erabilgarria 6 m2koa izango da banakakoetan eta 8 m2koa bikoitzetan. Etxebizitza guztietan gutxienez logela bat izango da 10 m2 baino txikiagoa ez den azalerakoa. Azalera horiei erantsiko zaizkie armairuarentzako espazioak; espazio horiek gutxienez 0,60 x 1.00 metrokoak izango dira banakakoetan eta 0,60 x 1,50 metrokoak bikoitzetan, edo pareko azalera duten hutsarteetan.

Logelaren perimetroaren barnealdeak 2,50 metroko zirkulua egiteko moduko espazioa beharko du, baina logela bat baino gehiago baldin baditu, onartuko da etxebizitza bakoitzeko gehienez ere batean zirkulu hori 2 metrokoa izatea.

c) Bainugela edo komun osoak 3,00 m2ko azalera izango du gutxienez eta beti izango ditu konketa, komun-ontzia eta dutxa. Gutxienez 2,00 m2ko azalera izango du bigarren komunak. Bietan zabalera ez da 1,60 metrotik beherakoa izango.

d) Korridoreek, eskailerek eta igarobideek apirilaren 11ko 68/2000 DEKRETUAK ezarritako baldintzak beteko dituzte, dekretu horrek onartzen baititu hiri, espazio publiko, eraikuntza eta informazio eta komunikazio sistemekin loturiko irisgarritasun baldintzen inguruko arau teknikoak, edo, hala behar badu, hura ordezkatuko duen beste edozein irisgarritasun araudik zehazturikoa.

3.4.    Gelen gutxieneko altuera librea:

Etxebizitzetako geletan, oro har, 2,50 metrokoa izango da gutxieneko altuera librea. Altuera hori 2,20 metrora murriztu ahal izango da komun, bainugela, korridore, atondo, armairu gela, trasteleku eta pertsonak luzaroan egoteko ez diren beste geletan.

Salbuespen gisa, altueraren murrizketa hori onartu ahal izango da halaber gela, sukalde edo logelen zati batean, egitura elementuak edo instalazio batzuk igarotzeko horrelakorik eskatzen denean. Kasu horretan, altuera murriztua duen gelaren azalera ezin izango da haren guztizko azaleraren %10 baino handiagoa izango.

3.5.    Etxebizitzetan gelak banatzeko baldintzak:

Etxebizitzetara ezin izango da bainugela, logela, janzteko gela, trasteleku edo antzekoetatik sartu.

Atondo, korridore edo egonlekutik bakarrik sartu ahal izango da gela bakoitzera, inolaz ere ez sukaldetik edo beste logela batetik.

Atondo edo korridoretik sartuko da bainugelan. Etxebizitzak bainugela bat baino gehiago baldin baditu, aski izango da haietako batera soilik sartzea atondo edo korridoretik; gainerakoak logeletan egon ahal izango dira eta haietatik zuzenean sartu ahal izango da bainugelara.

3.6.  Gelen argiztatze eta aireztatze baldintzak etxebizitzetan:

Etxebizitza guztiek, gutxienez, eraikineko kanpoko fatxadara ematen duten bi bizigela izango dituzte. Gela horietatik bat, gutxienez, egonlekua izango da edozein modalitatetan.

Egongela, sukalde, jangela eta logelek argiztatze naturalerako eta aireztatzerako tarteak izango dituzte zuzenean kanpoaldera irekiak. Tarte horiek ez dute gelaren azalera erabilgarriaren %10 baino azalera txikiagoa izango, eta ez dute inolaz ere metro koadro bat baino gutxiago izango. Tartearen aireztatzeko azalera, argiztapen tarterako eskatutakoaren 1/3 izango da gutxienez, baldin eta CTE-DB-HS3 edo, hala behar badu, hura ordezkatuko duen arauan ezarritakoa betetzen badu.

Etxebizitzen barruan egon daitezkeen komun eta jakitegiek zuzenean kanpoaldera edo argi edo aireztapen patiotara irekitako tarteak izango dituzte; horien aireztapen azalera 0,30 m2koa izango da gutxienez, baina horien ordez, onartu egingo dira, NTE-ISV Arau Teknologikoa <<Osasungarritasun Instalazioak: Aireztatzea>> eta CTE-DB-H3 betetzen dituzten aireztatze sistemak. 

Ke xurgagailuak jasotako gasak husteko eroanbidea izango du sukaldeak. Eroanbide hori eraikineko estalkiraino iritsiko da barne patio, etxadi patio edo fatxadaren bidez, proiektaturiko soluzioak ez badu fatxada horren estetika itsusten. Azken muturrean, konponbidea emateko zailtasun teknikoak izateagatik edo estetika mailan eragina izateagatik, onartuko da sukaldeko esparrura bertara zuzenean hustea. Kasu horretan, iragazkien bidez koipe eta usainak jasotzeko moduko ke-xurgagailua beharko da, eta alderdi hori kontuan izan beharko da, inolaz ere, bizigarritasun baldintza hoberenak ziurtatzeko aireztatze beharrak kalkulatzeko orduan. Sistema hori eduki eta abian jartzea ezinbesteko baldintza izango da etxebizitza lehen aldiz erabiltzeko lizentzia emateko garaian.
3.7.    Esekitokiak:

Arropa zabaltzeko lekuak etxebizitzaren kanpoaldean egongo dira ahal izanez gero, eta, betiere, fatxadaren azaleraren barnean. Hori ezinezkoa bada, arropa lehorgailuak jarri beharko dira. Arropa lehorgailua eduki eta abian jartzea ezinbesteko baldintza izango da etxebizitza lehen aldiz erabiltzeko lizentzia emateko garaian.

3.8.    Ur beroa eta berokuntza:

Kea eta gasak sortzen dituzten ur beroa ekoizteko eta berotzeko sistemak, estalkiraino iristen diren eroanbideak daudenean edo egin daitezkeenean, edo EITAn (Uztailaren 20ko 1027/2007 ERREGE DEKRETUA, Eraikinetako Instalazio Termikoen Araudia onartzen duena) edo, hala behar badu, hura ordezkatzen duen araudian ezarritako baldintzak betetzen dituztela justifikatzen denean bakarrik onartu ahal izango dira. Bestela, energia elektrikoa erabili beharko da horretarako.
3.9.    Segurtasuna fatxadako tarteetan:

Babes gisa burdin hesiak jarri ahal izango dira kanpoaldera irekitako tarteetan, baldin eta tarte horren barnean kokatzen badira; ezin izango dira, inolaz ere, fatxadaren azaleratik atera. Pertsianak jartzen badira, kutxa barnealdean izango dute beti.

3.10.    Erabilera bateragarriak:

Etxebizitza berriaren aldameneko lokaletako jardueren ezaugarriak kontuan harturik – eskaera egin den unean garatzen ari direnenak nahiz etorkizuneko erabilera aldaketa batetik etor daitezkeenenak–, bizitegi erabilerara egokitzeko proiektuan teknikoki ziurtatu eta justifikatu egin beharko da etxebizitza berri horren intsonorizazioa.

Artikulu honetan xedatu ez den guztian, indarrean dagoen Babes Ofizialeko Etxebizitzen Diseinua arautzen duen legerian ezarritako eraikuntza baldintzak beteko dira.

4. Artikulua.  Estetika eta diseinu baldintzak.

Hiri inguruak babestu ahal izateko, dagoen eraikinaren osaera eta materialetara egokituko da etxebizitza berriaren fatxadaren tratamendua. Aurkezten den proiektuak grafikoki islatu beharko du, fatxada bakoitzerako, baldintza horren justifikazioa.

Era berean, kontuan hartuko dira Eraikuntzaren Kode Teknikoa onartzen duen martxoaren 17ko 314/2006 Errege Dekretutik etorritako zehaztapenak, edo hura ordezkatu, indargabetu, osatu edo aldatzen duen araudiak xedaturikoa.

5. Artikulua.  Irisgarritasun baldintzak.

Etxebizitza berrietarako sarbidea eraikineko barne zirkulaziorako elementu komunen bidez egingo da. Sarbide hori ezin bada egin, salbuespen gisa, aurrean duten eraiki gabeko esparrutik zuzenean egitea onartuko da. Sarbidea eraikinaren kanpoaldetik egiten bada, apirilaren 11ko 68/2000 Dekretuaren V. Eranskinean –dekretu horrek onartzen ditu hiri, espazio publiko, eraikuntza eta informazio eta komunikazio sistemekin loturiko irisgarritasun baldintzen inguruko Arau Teknikoak– zehaztutako arauak, edo hura ordezkatu, indargabetu, osatu edo aldatzen duen araudiak xedaturikoa beteko direla ziurtatuko da. Baldintza horiek ez dira bete beharrekoak izango, baldin eta haiek betetzeak zehaztutako helburuetatik nabarmen desbideratzea ekartzen badu. Nolanahi ere, Udal Zerbitzu Teknikoak arduratuko dira kontu hori berariaz aztertzeaz eta kasu bakoitzean justifikatzeaz.

6.  Erabilera aldatzeko, obrak egiteko eta lehen aldiz erabiltzeko baimenak lortzeko prozedura. Aurkeztu beharreko dokumentazioa. Epeak.

6.1.  Erabilera aldatzeko lizentzia.

Lokala Ordenantza hauen 2. artikuluaren barnean dagoela egiaztatu ondoren, lokalaren jabeak zeregin horretarako aurkeztu beharko duen eskariak emango dio hasiera prozedurari. Jabetza erregistroak eginiko ziurtagiri bakunaren bidez egiaztatuko da jabetza hori.

Eskari horrekin batera, honako dokumentu hauek aurkeztuko dira:

—Erabilera berriaren memoria xehea, lokalaren azalera eta irisgarritasunaren arazoa konpontzeko proposamena zehaztuta.

—Kokalekuaren planoa, 1:500 eskalan. Plano horretan argi eta garbi azalduko da finkaren kokalekua, dagoen etxadi edo bloke osoa mugatzen duten bide publiko eta partikularrei dagokienez. Plano horretan zehaztuko dira orientazioa, lerrokadura eta sestra ofizialak eta erdiko patioaren perimetroa, horrelakorik badago. Dagoen eraikina aipaturiko lerrokadura eta sestra horiekin bat datorren adieraziko da halaber.

—Oinaren eta fatxaden planoa, 1/100 eskalan, erabat ulertzeko beharreko atalekin.

Udal Zerbitzu Teknikoek lokala etxebizitza bilakatzeko egokia den baloratuko dute txosten teknikoaren bidez, ordenantza honen 3. artikuluan zehaztutako irizpideen arabera beti ere. Txosten hori, eskaera aurkezten den egunetik hasi eta bi hilabeteko epean egingo da ezinbestean.

Lokalak eskaturiko baldintzak betetzen baditu eta aldeko txosten teknikoa badu, eskumena duen udal organoak erabilera aldatzeko baimena ematea erabakiko du, eta erabaki berean zehaztuko du jardunari dagozkion hirigintza kargen zenbatekoa ere.

Udalbatzako Alkatea izango da erabilera aldatzeko hirigintza baimena emateko eskuduna.

Hori guztia egingo da hirugarrenen eskubideei eta, behar izanez gero, jardunak eska ditzakeen jabetza horizontalaren tituluaren aldaketei kalterik egin gabe.

6.2.  Obra lizentzia.

Etxebizitza berria egokitzeko obrak egiteko lizentzia lortzeko, interesatuak Proiektu Teknikoa aurkeztu beharko du, erabilera aldatzeko hirigintza lizentzia lortzen duen egunetik hasi eta bi hilabeteko epean, eskariarekin batera. Proiektu hori eskumena duen teknikariak sinatuko du, eta dagokion Kolegio Profesionalak ontzat hartu beharko du. Era berean, erabilera aldatu duen lokalak Udal Etxebizitza Tasatuaren Behin-behineko Kalifikazioa eskatu beharko du.

Obra baimena eta Udal Etxebizitza Tasatuaren Behin-behineko Kalifikazioa lortu ondoren, eskatzaileak hiru hilabeteko epea izango du obrak egiten hasteko, eta gehienez ere bost hilabetetan bukatuko ditu obra horiek. Salbuespen gisa eta, behar bezala justifikatzen bada, hiru hilabeteko luzapena eman ahal izango da, Ordenantza honen indarraldia bukatzear dagoenean izan ezik.

Obra baimenaren titularrak baimen hori eskualdatu ahal izango du, Udalari jakinarazita, eta Udalak horren inguruko erabakia hartuko du. Ulertzen da eskualdatze horrekin batera aldatuko direla erabilera aldatzeko baimenak emaniko eskubideak, eta baita Udal Etxebizitza Tasatu kalifikaziotik etorritako betebeharrak ere. Eskualdatzen duenak eta hartzen duenak batera sinatu beharko dute jakinarazpen hori.

Obrak amaituta egon behar du eta jendea biziko da bertan urtebeteko epean, baimena ematen den egunetik aurrera kontatuta, obrak hasteko epea luzatu denean izan ezik.

6.3.  Lehen aldiz erabiltzeko lizentzia.

Behin obra bukatu ondoren, lehen aldiz erabiltzeko lizentzia eta Udal Etxebizitza Tasatu gisa lortu beharreko Betiko Kalifikazioa eskatuko dira. Lizentzia hori emateko, ezinbesteko baldintza izango da etxebizitza berria hiriko zerbitzu sareekin: ur hornidura, saneamendua, energia elektrikoaren hornidura eta, hala behar badu, gas hornidura benetan loturik egotea.

Baldintza horiek ez badira betetzen, interesatuak galdu egingo du erabilera aldatzeko lortutako eskubidea, eta zigor moduan, hirigintza karga gisa ordaindutako zenbatekoaren %50 soilik itzuliko zaio.

Lehen aldiz erabiltzeko hirigintza baimena lortzeko, beharrezkoa izango da aldez aurretik edo aldi berean eskuratzea udal etxebizitza tasatuaren betiko kalifikazioa, eta etxebizitza behin-behineko kalifikazioak xedaturikoaren arabera egin dela egiaztatu beharko da halaber. 

7. Artikulua.  Hirigintza kargak.

7.1.

Kontuan izanik etxebizitza kopurua handitzean berdegune eta espazio libreetarako lurzoru gehiago behar dela, eraikitako etxebizitzaren metro karratuko 60 € ordainduko dira hirigintza karga moduan, Udalak lurzoru hori erosi ahal izateko.

7.2.

Ordenantza indarrean egongo den lehen urterako zehaztutako zenbateko horiek urtero eguneratuko dira Estatistika Institutu Nazionalak Euskadiko Autonomia Erkidegorako ezarritako Kontsumoaren Prezioen Indizearen arabera. 

Ez da inolako erabilera aldaketarik onartuko jardunari dagozkion hirigintza kargak ordaintzen ez diren bitartean, eta ordainketa horren agiria edo antzeko dokumentua aurkeztu beharko da kasu bakoitzean.

8. Artikulua.  Etxebizitza bilakaturiko lokalen erregistroa.

Udalak Erregistro bat sortuko du eta bertan inskribatuko ditu erabilera hirugarren sektoretik etxebizitzara aldatu duten lokal guztiak.

9. Artikulua. Ziurtagiriak egitea.

Era berean, eginiko aldaketa hori egiaztatzeko interesatuek eskatzen dituzten ziurtagiri guztiak emango ditu Udalak.

10. Artikulua.  Katastroari jakinaraztea.

Hasieran hirugarren sektoreko erabilera zuen lokal batean etxebizitza erabilera baimendu ondoren, Udalak gorabehera horren berri emango dio Gipuzkoako Foru Aldundiaren Hiri Katastroari, beharrezkoak diren ondorioetarako.

Xedapen Gehigarria.

Udal etxebizitza tasatu gisa kalifikatzeari dagokion guztian, alor horretan indarrean dagoen legeriak eta Udal Etxebizitza Tasatuak Arautzen dituen Udal Ordenantzak xedaturikoa beteko da.

Aldi Baterako Xedapena.

Lezoko Udalak 2003ko apirilaren 11n eginiko Osoko Bilkuran onartu zuen Ordenantzaren xedapenen arabera etxebizitza bilakatu diren lokalek udal etxebizitza tasatuen erregimenari heldu ahal izango diote betiko kalifikazioa lortu ondoren, Lezoko Udal Etxebizitza Tasatuak Arautzen dituen Udal Ordenantzak zehaztutako baldintzetan.

Kasu horietan, udal etxebizitza tasatuaren betiko kalifikazioa lortu ondoren, haien erregimen juridikoa aplikatuko zaie, eta lehentasunez erosteko eta atzera eskuratzeko eskubideei dagokienez, etxebizitza bihurtu den lokalaren jabearen eta Udalaren artean hitzartutakoaren ordez udal etxebizitza tasatuen erregimen juridikoan zehaztutakoa beteko da.

Xedapen Indargabetzailea. 

Indargabeturik geratuko da 2003ko apirilaren 11ko osoko bilkuran onarturiko bizitegirako hiri lurzoruko hainbat esparrutan dauden lokaletan hirugarren sektoreko erabilera etxebizitzara aldatzeko jardunak arautzen dituen Ordenantza, eta baita ordenantza honetan xedaturikoaren aurkakoa esaten duen maila bereko edo txikiagoko beste edozein arau ere.
Azken Xedapena.

Ordenantza hau, Gipuzkoako Aldizkari Ofizialean argitaratzen denetik hasi eta 15 egunera hasiko da indarrean. Ordenantza hau hiru (3) urtez egongo da indarrean. Une horretan, udalerriko etxebizitza arazoarekin loturiko gorabeherak berrikusiko ditu Udalak, eta, lokalen erabilera aldaketen esperientzia baloratu ondoren, erabakiko du Ordenantzak indarrean jarraitu behar duen ala ez.

